Татарстан республикасы Лениногорск муниципаль районы Лениногорск шәһәре 6 нчы урта гомуми белем бирү мәктәбе





                                                    Татар теле һәм әдәбияты 

                                                    укытучысы Якупова Йолдыз 

                                                    Гамир кызының 7, 9 сыйныф

                                                    укучылары белән үткәргән 

                                                    сыйныфтан тыш чарасы 
26 ноябрь 2008 ел
Максат: Әниләргә, өлкәннәргә игътибар, ихтирам хисе тәрбияләү; гаиләдә әбиләр тәрбиясенең әһәмиятен ачу; 

Җиһазлау: «Тормыш яме - Әнкәй, хатын - кыз», « Әнкәй җирдә иң зур кеше», «Ана - бөек исем!» плакатлары, аудио һәм СД язмалар.    

Бәйрәмгә әниләр, әбиләр чакырыла. Зал бәйрәмчә бизәлә, җиһазландырыла. Плакатлар эленә (кулына бала тоткан ана рәсеме, чәчәкләр). 

1 укучы:
Тел ачылгач,үз телендә әйтә алсаң «Әни!», - дип,

Тел ачылгач,үз телендә әйтә алсаң «Әти!»,-дип,

Күзләреңә яшьләр тыгылмас,

Туган телең әле ул булмас.

Соң минутта әйтә алсаң “Әни!”,-дип,

Соң минутта әйтә алсаң “Әти!”,-дип,

Күзләреңә яшьләр тыгылыр

Туган телең әнә шул булыр.

Укытучы:Әйе, туган телебездә «Әни!»,-диеп әйтү - нинди бәхет!

Якты дөньяга аваз салган көннән башлап, безнең янда иң якын кешеләребез-әниләребез була. Алар безгә җан җылысы, ана мәхәббәте бирә, беренче адымнарыбызны алар ярдәмендә ясыйбыз.

Әни, хатын-кыз белән бәйле бәй​рәмнәребез бик күп безнең:

8 март - халыкара хатын-кызлар көне

15 май - халыкара гаилә көне 
28 май - халыкара хатын-кызлар бердәмлеге көне

1-7 август - Бөтендөнья бала имезү көне

25 октябрь - халыкара хатын-кыз​ларның тынычлык өчен көрәш көне

20 ноябрь - халыкара балаларның хокукларын яклау көне

27 ноябрь - Әниләр көне 
Бүген мәктәбебездә зур бәйрәм. Әниләр көнен билгеләп үтәбез. Сөйкемле, ягымлы, йомшак күңелле әниләребез, әбиләребез! Бүгенге кичәдә сезнең барлык кайгы-хәсрәтләрегезне, сызлануларыгызны оныттырып, күңелегез белән яшьлек елларыгызга кайтара алсак, без бик шат булыр идек. Бу очрашу сезнең күңелләрдә матур истәлекләр калдырсын иде. Сезне ихлас күңелдән бүгенге бәйрәм белән котлыйбыз.

1 укучы:        Нигә бүген бөтен җирдә 
                        Чәчәкләр балкый бездә, 
                        Нигә кояш көлеп карый –

                        Беләбез һәммәбез дә.

2 укучы:                    Бүген - әниләр бәйрәме, 
                                    Бүген җирдә тантана. 
                                    Кояш шуңа көлә бүген, 
                                    Гөлләр шуңа шатлана.

1 укучы:         Әниләрнең бәйрәменә 
                         Куана шулай алар. 
                         Әниләрне котлый бүген
                         Җирдә барлык балалар.
(Ә хәзер сезнең каршыгызда 9 сыйныф укучылары башкаруында татар халык биюе)
2 укучы          Кем дөньяга кеше бүләк итә,
                         Ә кешегә - якты дөньяны? 
                         Тойгылары кояш кебек кайнар, 
                         Эретерлек гранит кыяны.

1 укучы:                      Кем күңеле тулган айдай серле,
                                      Язлар сыман, назлы, ягымлы? 
                                      Шатлыкларын башкаларга бүлеп, 
                                      Кайгыларга түзем, сабырлы?

2 укучы:       Кем елмая җәйге таң аткандай, 
                       Балкып китә шундук тирә-як? 
                       Нәфислеге гөлләр сокланырлык, 
                       Көләчлектә аңа тиңнәр юк.

1 укучы:                       Кем куллары өйне, җирне ямьли, 
                                       Изгелеге үлчәү тапкысыз?

                                       Ул, әлбәттә, яшәү чыганагы.
Бергә: 

      Тормыш яме - Әнкәй, хатын кыз.

2 укучы: Әниләр турында сүз башлаганда, иң элек туып-үскән йорт, чәчәкле-чирәмле ишек алды, капка төбендәге киң ябалдашлы тупыл агачы, чишмә юлы искә төшә. Туган йорт, туган туфрак һәм әни! Ә ул - берни белән дө тиңли алмаслык газиз, бердәнбер кадерле зат.
Хәзер яңгыраячак җырыбыз сезгә багышлана, кадерле әниләребез, әбиләребез!

(җыр: “Озак яшә, әнкәй, шатлык белән”)

1 укучы: Кадерле әниләребез, дәү әниләребез! Сез безнең кебек чакта нинди идегез, нинди эшләр башкарды​гыз, нинди уеннар уйнадыгыз, ничек яшәдегез - шул турыда сөйләгез әле. 
Укытучы: Бүген бездә кунакта мәктәбебездә 4 оныгы да белем алучы әбиебез бар. 

Сорауларны аңа бирик әле. Рәйсә Фатыйховна, рәхим итегез. 
1 укучы:

1.Оныкларыгыз шуклыклары сезнең балачак вакытыгызга охшаганмы?

2  укучы:

2. Балачагыгызда булып истә калган иң кызыклы вакыйга.

1 укучы:

3. Тормышыгызда иң бәхетле минутла​рыгыз.

2 укучы:

4. Балачактагы иң зур хыялыгыз нинди иде һәм ул тормышка аштымы?

Укытучы: Рәйсә Фатыйховна оста җырчы да. Аның “Гүзәлем-91” җыр конкурсында алган лауреат исемнәре, III Бөтенсоюз халык талантлары фестивалендә яулаган дипломнары шул хакта сөйли. Рәйсә ханым, бәлки сез безгә берәр җырыгызны бүләк итәрсез? (...)
1 укучы: Шушылай матур итеп җырлар җырлаучы, оныкларым, дип өзелеп торучы әбиләребезне яратмый мөмкинме соң?!
Укытучы: Әдәбиятыбызның кайсы чорына гына күз салсак та язучыларыбыз, шагыйрьләребез иҗатында әниләргә мәдхия җырлана. Берәүләр аларны кояшка тиңли, икенчеләре исә аларның изгелекләренә соклана, дан җырлый.
Бүген бездә кунакта Лениногорск шәһәренең иҗат әһелләрен берләштергән Ш.Бикчурин исемендәге “Чишмә” әдәби берләшмәсенең җитәкчесе шагыйрә һәм прозаик Рәмзия Габделхакова. Бүгенге көндә аның күп кенә җыентыклары дөнья күрде. Рәмзия Габделхакованың әсәрләрен безнең шәһәребездә генә түгел, ә республикабызның башка авылларында һәм шәһәрләрендә дә бик яратып укыйлар. Аның әсәрләрен мәктәпләрдә дә өйрәнәләр.

Рәмзия ханым тормыш иптәше белән ике бала тәрбияләп үстергән. Алар да әниләренең юлын дәвам итеп КДУда белем алганнар. Шагыйрәнең әниләргә багышланган хикәяләре, шигырьләре дә бик күп. Хәзер сүзне Рәмзия ханымның үзенә бирик әле. (...)

(9 нчы сыйныф укучылары башкаруында рус биюе)

Укытучы: Безнең алдагы кунагыбыз милли китапханә хезмәткәре Тәслимә Һади кызы  Рафикова. Әлеге кунагыбыз үзенең ярты гомерен китап укучыларга багышлаган, шәһәребез халкының милли үсешенә зур өлеш керткән. Ул безгә кешелеклелек, милләтебезне ярату, игелеклелек, ярдәмчеллек сыйфатлары белән үрнәк булып тора. Тынгы белмәс Тәслимә ханым шәһәребездә генә түгел, район авылларында яшәүче иҗат әһелләрен барлап, аларның талантын күрә белеп “Заман сулышы”, “Шәп гәҗит” битләрендә шуларны яктыртучы мәкаләләр авторы да. Тәслимә Һади кызы Рафикова үзе дә III Бөтенсоюз халыклары сәнгать фестивале, “Гүзәлем-91”җыр конкурсы лауреаты. Бүгенге көндә дә шәһәребездә уздырылган күп кенә юбилейлар, очрашулар Тәслимә ханымнан башка узмый. Хәзер җырлары, моңнары белән сезнең каршыгызда Тәслимә ханым үзе чыгыш ясаячак. “Шәмдәлләр” җыры.
1 укучы:           Бер үкенеч яши сабый чактан,
                           Теләмәдем түгел -теләдем.
                            Күздән яшьләр тамар чаклар булса,
                            Мин гармунда уйный белмәдем.
                            Таң атканда гармун уйнасалар,
                            Моң иясен эзләп йөгердем.
     «Җанкай-җанашым»ның җан авазын
                            Халкым язмышында мин күрдем.
                            Капка төпләренә чыгасы да,

                            Әй, уйныйсы иде бер көйне.

                            Ул урамга дәшсен сылу кызны,

                            Яшьлегенә дәшсен әбине.

(Гармунчы)
2 укучы:             Мөмкин булса, җыеп учларыма 

                             Бирер идем кояш нурларын,

                             Әни кеше генә кочагында 

                             Назлый белә кызын, улларын.

1 укучы:         Мөмкин булса, менеп зәңгәр күккә 

                         Йолдыз сузар идем кулына.

                         Әни кеше генә җан сулышын 

                         Өрә синең гомер юлыңа.

2 укучы:              Олыгайгач та аңа табынып мин 

                              Чал чәченә башны иярмен.

                              Олы бүләгемне сузган чакта: 
Озын гомерле бул! - диярмен.
(7 б сыйныфы укучысы Фәйрушина Асия башкаруында татар халык биюе)
Укытучы: Сабыр, йомшак күңелле әнил​әребез, әбиләребез! Бүгенге бәйрәмгә килүегез өчен зур рәхмәт сезгә! Киләчәктә безгә менә шулай тагын очрашырга язсын. Гел шулай якты йөзле, тәмле сүзле булып калы​гыз. Балаларыгызны, оныкларыгызны сөендереп, исән-сау булып, тыныч, мул тормышта яшәгез. Бала хәсрәтләре күрмичә, аларның игелекләрен күрергә язсын. Бәхетле булыгыз! 

                 Ана булу - изгелекнең таҗы,

                 Дөньяда иң олы дәрәҗә.

                 Ана кеше үзенең баласының

                 Бәхетенә ача тәрәзә.
                  (“Әниемә” җыры)

